Punturik ilunena, rolen itzala 

Genero heziketaren bidez eraikitako rolak daude, adituen ustez, emakumeen gaineko sexu erasoen eta bortxaketen oinarrian 

Hirien egiturek andreen aurkako indarkeria «bermatzen» dutela diote feministek 

Maite Asensio Bilbo 

Emakume askok debekatuta dute gauez auzotik bakarrik ibiltzea. Kalean ez dago debeku horren berri ematen duen berariazko seinalerik, baina gizartean aski onartuta dago. Beldurrak eragozten baitie nonbaitetik igarotzea, eraso sexuala egingo dieten beldurrak. Etxera lagun ditzaten eskatu edo ibilbidez aldatu behar dute, leku argitsu edo jendetsuago batetik abiatu. Emakumeek ez dute kaletik ibiltzeko askatasunik, emakume direlako. Egungo hirigintza ereduak traba handiak jartzen dizkio emakumeen eguneroko bizitzari, baina arazoak segurtasunaren arloan sumatzen dira batik bat. 

«Hiri eta auzoetako espazioen egungo plangintzak emakumeen kontrako indarkeria bermatzen du», dio GITE-IPES Gizarte Ikerketarako Talde Eragileak egindako Bilbao: emakumeentzako hiri debekatuaren mapa azterlanak. Bilboko zortzi auzotan egindako ikerketak emakumeentzako 30 puntu beltz baino gehiago detektatu zituen; auzootako emakumeek nabarmendu zituzten guneok. Horietako batean, hain zuzen, emakume bat bortxatu zuten iragan astean. 

Hiri debekatuen mapek beldur sentsazioa areagotzen duten faktoreak eta lekuak identifikatu ohi dituzte. Hausnarketa, baina, harago doa: arazoa ez da soilik toki batzuetan argi gutxiago dagoela edo toki bakartiak direla. Sexu erasoen oinarrian, sistema patriarkalaren botere banaketa dagoela argi du Bilgune Feministako Oihane Calvok: «Leku ilun batean argia ipinita ere, beldurra sentitzen jarraituko dugu; erasotzaileak ez ditu hainbeste erraztasun izango, baina nahi izanez gero, eraso egingo du. Oinarria aztertu behar da». Hartara, sexu erasoak eta bortxaketak gertaera isolatuak bailira bezala tratatzen uzteko eskatzen dute feministek aspalditik. 

Gizarte egituran eta bertako genero heziketan dago giltza. Emakumeei eta gizonei esleitutako rolen arabera antolatutako gizartean, rol horiek konturatu gabe barneratzen ditu jendeak. Heziketa prozesuan zehar ingurutik jasotzen diren estimulu guztiek eragiten dute. Osagai asko dira: haurrentzako ipuinak, gizarte ereduak, aisialdirako produktuetako estereotipoak... 

Beldurra 

«Beldur izateko eta arriskua sentitzeko hezi gaituzte», dio Nerea Elias antropologoak. Izan ere, kale ilun batean, gizonek eta emakumeek sentitzen duten beldurra aski ezberdina da Oihane Calvoren iritziz: «Gure beldurra ez da balizko lapurreta batek eragina, bortxatuko gaituzten beldurra baizik. Emakumeak garelako sentitzen dugu, eta gizon batek egingo digulako». Pripublikarrak artista talde feministak kontrolaren gaineko hausnarketa egin du, genero ikuspegitik bideratuta. Maria Mur Dean kideak azaltzen duenez, beldurra kontrolerako erabiltzen dute emakumeek: «Hirian bakarrik ibiltzeko beldur bazara, zeure burua kontrolatzeko bideratzen duzu, eta, azkenean, ez zara edozein lekutatik joaten. Ez duzu gizonek duten askatasuna». 

Baina beldur horrek badu bestelako ondoriorik. Emakume gehienak blokeatuta gelditzen dira sexu erasoa egiten dietenean. Erasotzaileari aurre egiteko aukerarik dagoenean ere, beldurra indartsuagoa izan ohi da. Nerea Eliasek argi du hori: «Emakumeak aurre ez egiteko, erasokorrak ez izateko hezi gaituzte. Beti esan digute gizonak indartsuagoak direla. Eragin handiagoa du sinbolikoki eraikita daukagun ezberdintasun horrek, alde fisikoak baino: ez dugu geure burua erasotzaile moduan ikusten». 

Ildo horretan, Virginie Despentes idazle feminista frantziarrak kritika gogorrak egiten dizkio genero heziketari, mugarria ezarriz. Honelaxe dio King Kong Theorie liburuan: «Bortxaketa gainditu beharko ez nukeen krimen beldurgarria dela irakatsi didalako, hankak indarrez irekitzen dizkidan gizon bat jotzen irakatsi gabe hezi nauen gizartearekin nago haserre». Horrekin bat dator Maria Mur Dean: «Emakume bakoitzak emakume izateagatik duen ahultasun rol hori barneratzen du». 

Bortxaketak eta sexu eraso bortitzak dira generoen arabera antolatutako gizartearen adierazpenik krudelenak. «Sexualitatea ulertzeko moduarekin lotuta dago», dio Nerea Eliasek; «Sexua zerbait oso intimotzat hartzen dugun neurrian, erasoa are bortitzagoa da». Horregatik, emakume asko lotsatuta eta errudun sentitzen dira erasoen ondoren. «Emakumeei zaintzeko, ez probokatzeko... eskatzen zaigu, eta eraso baten ondoren, zama hori gure gainean erortzen da. Errurik ez dugula jakin arren, gure buruari galdetzen diogu zerbait egin ote dugun egoera hori eragiteko». 

Gizarteak barneratuta dituen sinesteek ere ez dute laguntzen. Bortxaketa baten ostean, emakumeak eman behar ditu azalpenak, poliziei edota medikuei. Oihane Calvoren ustez, emakumeak errudun sentiarazten dituzte: «Galdetzen diete ea zergatik zegoen han, zergatik edan zuen, zergatik zegoen bakarrik... Badirudi esaten dutela: 'Begira zenbat aldiz jarri duzun zeure burua arriskuan, gertatu behar zitzaizun!'». 

Errudun sentitze horren ondorioz, erasoei buruz hitz egitea oso zaila zaie emakumeei. Baita erasoak bortxaketa bezain bortitzak ez direnean ere. Nerea Eliasek nabarmentzen du gizarteak normaltzat hartzen dituen sexu eraso ugari dagoela, eta horiei buruz hitz egin behar dutela emakumeek: «Eraso sotilak kontuan ez hartzean, gizonen sexualitatearen ereduari jarraitzen diogu: 'gizonak grinak ditu, sexuan oldarkor izatea berezkoa dute'». Hartara, erasoei buruz hitz egiteak eragiten duen beldurra eta lotsa bazter utzi behar dute emakumeek: «Arazoa publikoa da, eta publiko egin behar dugu». 

############

Hiri debekatuaren mapa 

HIRIAK GENERO IKUSPEGITIK 

Antolaketa. Gizonei eta emakumeei esleitutako rolen arabera antolatu izan dira hiri burgesak, XIX. mendetik hona. Hala, bizitza profesionala eta etxe barrukoa bereiziz, bi espazio sortu dira: bata, kalea, eremu publikoa, ekoizteko eta parte hartzeko esparrua, gizonena; bestea, etxea, gune pribatua, haurrak eta ezinduak zaintzeko eremua, andreena. 

Gizonentzako hiriak. Autoa duten eta lanean ari diren pertsona independenteentzat egiten dira hiriak. Hala, emakumeei ez ezik, adinekoei, umeei edota ezintasuna duten pertsonei ere trabak jartzen dizkie. 

Beldur eragileak. Laguntza lortzea zaila den lekuek beldurra areagotzen dute. Argi faltak, erasotzaileentzako ezkutalekurik ez edukitzeak, inguruan jenderik ez egoteak... Eragina dute. 

EMAKUMEAK HIRIAN 

Oinez. Kaleetako oztopoek emakumeei eragiten diete, batez ere, oinez gehiago mugitzen direlako. 

Zerbitzuak. Andreek gehiago erabiltzen dituzte zerbitzu publikoak, kanpoko espazioak eta erosketetarako guneak. 

Joan-etorriak. Oro har, gizonek lanerako joan-etorri bakarra egiten dute astegunetan. Andreek gehiago egiten dituzte. 

Une hartan, modu zikinean emakume sentitu nintzen: bizirik ateratzeko ere ezin nion gizon bati minik egin» 

Virginie despentes 

Idazle feminista 

@sarean 

Hainbat taldek aztertu dituzte hiriak eta hirigintza genero ikuspegitik: 

http://pripublikarrak.net/blog. Shift Ctrl proiektua. 

http://www.hiriakolektiboa.org/blog. Hainbat azterlanekiko lotura, besteak beste, Hernaniri eta Donostiari buruzko mapak. 

Hamazazpi urterekin bortxatu zuten Virginie Despentes. King Kong Theorie liburuan dioenez, labana bat zeraman patrikan: «Ideia bakarra nuen buruan: ez dezatela aurkitu, harekin jolas ez dezaten. Labana erabiltzea ez zitzaidan otu ere egin. Gertatzen ari zena ulertu nuen unetik, haiek indartsuagoak zirela sinetsi nuen. Ohartu naiz bestela erantzungo nukeela jaka osten saiatu izan balira». 

Emakumeek hiriaz gozatzeko eskubideari buruzko karta 
1995ean plazaratu zen emakumeek hiriaz gozatzeko eskubidea aldarrikatu zuen Europako Karta. Bertan, hirigintza ereduek emakumeei jartzen dizkien trabak salatzen dira. Andreen eskubidea gauzatzeko bete behar diren baldintzak aipatzen dira, besteak beste, berdintasuna, parte-hartzea eta segurtasuna. 

Emakumeak garelako sentitzen dugu beldurra, eta gizon batek egingo digulako» 

oihane calvo 

Bilgune Feminista 

«Emakumeak aurre ez egiteko, erasokorrak ez izateko hezi gaituzte» 

nerea elias 

Antropologoa 

Sexu erasoak ugaritu egiten dira jaietan, giroko asalduraren ondorioz 

Talde bortxaketak ere sarriagoak dira festetan; «maskulinotasun erakustaldi publikoak» direla diote adituek 

M. A. Bilbo 

Jende kopurua, alkohol kopurua, musika dezibelak, parranda orduak... Jaietan dena ugaritzen da, baita eraso sexistak ere. Datu ofizialik ez da egoten, batez ere biktimek ez dutelako berehalakoan salaketarik jartzen, are gutxiago atzerritarrak badira. Gainera, hiri handietako udalek ez dute festa garaiko sexu eraso eta bortxaketa kopurua publiko egin nahi izaten, festen izen ona «zikinduko» delakoan. Baina errealitate horren azken adierazlea oso hurbila da: Nagore Laffage gazte irundarra iragan sanferminetako lehenengo jaiegunean hil zuten. Ustez Jose Diego Yllanes izan zen hiltzailea. 

Soziologoen arabera, jaiak egunerokotasunari aurre egiteko sortzen dira. Oro har, neurriz eta hausnartu ondoren egiten diren gauzek aurrez aurre dute jai giroak dakarren asaldura. Ildo horretan, Pripublikarrak taldeko Maria Mur Deanek Erving Goffman soziologoaren teoria bat aipatzen du: «Jaietan nahi beste maskara jar dezakegu». Zehazki, Goffmanek dio pertsona oro mozorro tzen dela: «Baina jaietan gure gain hartzen dugun rolaren gainetik, beste rol bat dago: benetan izan nahi dugun hori, festetan bakarrik azaleratzen dena». 

Teoria hori genero rolen arabera eraikitako gizarte egiturara ekarrita, jaiak indarkeria askatzeko abagune bihurtzen direla uste du Mur Deanek: «Jaietan, gizon askok gainetik kendu ohi dituzte eguneroko bizitzan dauzkaten inhibizio guztiak, maskulinoegia edo bortitzegia ez izatea, esaterako, eta edozein gauza egiteko gai dira. Indarkeria giza ezaugarri bat da, eta askotan momentu bat bilatzen dugu hori askatzeko, piztia agerrarazteko». 

Nerea Elias antropologoaren ustez ere sexu erasoak gertatzeko testuingurua ematen dute jaiek: festetan dena librea denez, gizonen portaera sexista batzuk handizkatu egiten dira. Halaber, asaldura hori portaera batzuk justifikatzeko erabiltzen dela dio: «Mutilek zein neskek alkohol gehiago edaten dute, deshinibitzen dira, eta jolasa edo broma dena gaizki interpretatzen da... Arrisku egoera gehiago dago». 

Talde bortxaketak ere jaietan izaten dira sarriagoak, baita Euskal Herrian ere. Hain zuzen, uztail hasieran zortzi gizonezko atxilotu zituzten Barañainen (Nafarroa), herriko jaietan hemezortzi urteko neska bat bortxatzeagatik. Eliasen ustez, «maskulinotasun erritual makabroak» dira talde bortxaketak: «Identitate maskulinoak eraikitzeko garaia oso garatuta dago talde barruan. Badago gizonek ausarta izan behar dutelako sinestea, edota ezin dutela atzera egin... Talde bortxaketen oinarrian maskulinotasun erakustaldi publikoaren antzeko zerbait dagoela uste dut». 

Gizonek horrelakoetan plazer objektu moduan ikusten dituzte emakumeak. Bada, talde bortxaketetan, emakumea objektu ez ezik, elkarrekin truka dezaketen objektu ere badela dio Eliasek: «Objektuaren objektibazioa dago: nik erabiltzen dut, eta zuri pasatzen dizut». 

